Skólanefnd Grunnskólans í Hveragerði

Fundur haldinn í Grunnskólanum 14. nóvember 2005 kl. 17:00

Mættir voru undirritaðir;  Eyþór Ólafsson boðaði forföll.

Dagskrá

1.Skýrsla skólastjóra

2. Stefnumótunarvinna á sviði fræðslu- og uppeldismála.

3. Önnur mál

Engar athugasemdir komu fram við fundarboð.

1. Skýrsla skólastjóra

Námsefniskynningar

Búið er að halda námsefniskynningar fyrir alla forráðamenn nemenda. Misvel var mætt á kynningarnar en góðar og gagnlegar umræður fóru fram á þeim. Þessar kynningar munu verða fastur liður í skólastarfinu. Á kynningunum fengu forráðamenn afhent lykilorð sín 

að Mentor. Þeim sem ekki mættu var sent lykilorðið í pósti.

Skólafærninámskeið

Skólafærninámskeið fyrir forráðamenn 1. bekkinga fór fram í október og tókst vel. Þetta er í 7. sinn sem námskeiðið er haldið og er samstarfsverkefni skólans og foreldrafélagsins. Forráðamönnum 2. bekkinga var boðið að sækja námskeiðið þar sem það féll niður í fyrra vegna kennaraverkfalls.

Samræmd próf

Samræmdu prófin í 4. og 7. bekk fóru vel fram og ekki annað að finna á  nemendum en að þeim hafi mörgum gengið vel. Niðurstöður eru væntanlegar í lok nóvember.

Tónlist fyrir alla

Þeir Sigurður Flosason saxófónleikari og Pétur Grétarsson slagverksleikari komu og fluttu tónlistardagskrána, Raddir þjóðar, fyrir alla nemendur og starfsfólk skólans. Áheyrendur fengu að heyra gamlar söngupptökur sem varðveittar eru á Stofnun Árna Magnússonar og Þjóðminjasafni Íslands, leiknar af geisladiski og tölvu samhliða hljóðfæraleik, söng og töluðu máli tónlistarmannanna. Það er orðinn fastur liður í skólastarfinu að fá listamenn á vegum tónlistar fyrir alla í heimsókn. 

Mætingarkerfi

Tekið hefur verið upp punktakerfi varðandi mætingar nemenda. Nemendur fá refsistig fyrir að koma of seint, fyrir að skrópa, vinna ekki í tímum eða heima og fyrir að trufla kennslustundir.

Forráðamenn geta fylgst með stigastöðu sinna barna inná Mentor en einnig mun umsjónarkennari láta vita heim um stöðu mála.

Hallowen – dansleikur

Haldinn var Hallowen – dansleikur í skólanum fimmtudaginn 27. október síðastliðinn og tókst hann vel í alla staði.

Bekkjarkvöld

Haldin hafa verið bekkjarkvöld hjá yngsta og miðstigi. Dagskrá var fjölbreytt og flutt af mikilli gleði og áhuga. Mæting forráðamanna var góð og skemmtu þeir sér konunglega.

Félagsmiðstöð

Samstarfið um rekstur félagsmiðstöðvarinnar í skólanum fyrir mið og elstastig gengur vel. Um 70 nemendur á miðstigi nýta sér þá starfsemi sem er í boði og láta vel af henni. Mætingin á elsta stigi fer einnig vaxandi.

Tónmenntakennsla

Örlygur Atli Guðmundsson mun láta af störfum sem kennari við skólann frá og með 1. desember n.k. Auglýst var eftir tónmenntakennara í hans stað.Enginn sótti um stöðuna.

 Heimir Eyvindarson hefur verið ráðinn í hans stað til vors.

Húshitun

Vandamál hefur verið með hitakerfið í skólanum í haust. Nemendur og starfsmenn hafa kvartað mikið undan kulda aðallega í miðrýminu og í stofum á unglingastigi, raungreinastofu og tölvuveri. Verið er að vinna að því að finna lausnir á vandamálinu.

Leikhúsferð

Kjörís hefur boðið 9. og 10. bekkingum í leikhúsferð í Hafnarfjarðarleikhúsið að sjá sýninguna, hvað Ef skemmtifræðslu. Farið er á nýstárlegan og skemmtilegan hátt yfir kaldar staðreyndir varðandi neyslu vímuefna. Stefnan er að sýna unglingum fram á að þeir hafa val, og að margar saklausar ákvaðanir geta haft alvarlegar afleiðingar í för með sér. Skólinn greiðir fyrir rútu. Er ánægjulegt að fyrirtæki í bænum skuli hafa frumkvæði að því að bjóða nemendum upp á svona uppákomu og vert að þakka fyrir það.

Ungmenna og tómstundabúðir

Níundu  bekkingar munu fara og eyða dögunum 22. - 25.nóvember n.k við nám og leik í Ungmenna og tómstundabúðunum UMFÍ að Laugum í Sælingsdal.

Í búðunum er lögð mikil áhersla á það við nemendur að þeir líti á hvers kyns tómstundir sem lífsstíl sem rannsóknir sýna að eru mikilvægur þáttur í forvarnastarfi. Þetta verkefni er samstarfsverkefni foreldra, skóla og Hveragerðisbæjar. 

Stefna ber að því að gera þessa ferð að árlegum viðburði í dagskrá níundu bekkinga, en þetta er annað árið í röð sem nemendur frá Hveragerði sækja búðirnar.

Blátt áfram

Blátt áfram er forvarnaverkefni sem rekið er af UMFÍ og ætlað er að vinna  að fræðslu um kynferðislega misnotkun gagnvart börnum og unglingum. Verkefnisstjórinn, Svava Björnsdóttir kom í skólann og hélt fyrirlestur um málefnið fyrir starfsmenn á starfsdegi og fyrir nemendur í 7. – 10. bekk.

Samræmd próf – æfingapróf í 10. bekk

Dagana 21. – 28. nóvember verða haldin æfingapróf í samræmdum prófum fyrir 10. bekkinga. Settar eru upp aðstæður eins og verða prófdagana í vor til að nemendur fái að upplifa hverju þeir eigi von á. Niðurstöður úr þessum æfingaprófum ættu einnig að auðvelda nemendum og forráðamönnum þeirra að ákveða hvaða próf nemendur ætla sér að taka í vor.

Laugarvatnsdagur

Tíundu bekkingar fara upp á Laugarvatn í boði ML. Boðið er upp á skólakynningu, íþróttadagskrá, skák, kvöldmat og söngvakeppnina Blítt og létt um kvöldið.

Hrókurinn

Aðilar frá skákfélaginu Hróknum komu í skólann í dag og hittu nemendur 3. bekkinga. Ræddu þeir við þá um undraveröld skáklistarinnar ásamt því að afhenda þeim bókina Skák og mát til eignar. Er þessi heimsókn þeirra Hróksmanna til þriðju bekkinga orðin árviss.

Gideonfélagar

Á hverju ári koma fulltrúar frá Gideonfélaginu í skólann til að færa 5. bekkingum Nýja-testamentið að gjöf og spjalla við nemendur um það. Von er á þeim n.k. þriðjudag.

Skólaselið

Frá og með 15. nóvember komast allir nemendur úr 1. – 4. bekk að í Skólaselinu en nokkur börn hafa verið á biðlista.

Minnisblað vegna fjárhagsáætlunar 2006

Að endingu lagði skólastjóri fram minnisblað skólastjóra vegna fjárhagsáætlunar fyrir árið 2006. 

Orðið gefið laust um skýrslu skólastjóra.

Aldís spurði út í mönnun á Skólaseli þar sem starfsemin er komin á tvo staði. Skólastjóri svaraði fyrirspurninni.

Ingibjörg þakkaði góða skýrslu og spurði hvort ekki væri hægt að fá skýrsluna senda fyrir fundi. Skólastjóri sagði sjálfsagt að verða við því. Spurði einnig út í undirbúning fyrir æfingapróf í samræmdu í 10. bekk.

Fulltrúi foreldrafélags, Sigurbjörg, sem jafnframt er formaður , upplýsti nefndina um stjórn félagsins sem öll er skipuð nýju fólki.

Nefndarmenn lýstu yfir ánægju sinni með Mentor, upplýsingakerfi skólans.

Aldís og Ragna lýstu yfir ánægju sinni með námsefniskynningarnar.

Rætt var vítt og breytt um kennslu í upplýsingatækni.

2. Stefnumótunarvinna á sviði fræðslu- og uppeldismála.

Samþykkt bæjarstjórnar Hveragerðis um stefnumótunarvinnu á sviði fræðslu- og uppeldismála.                 


Meirihluti bæjarstjórnar Hveragerðis leggur til að hafin verði stefnumótunarvinna á sviði fræðslu- og uppeldismála í Hveragerði sem mynda skal ramma utan um málaflokkinn í bæjarfélaginu á næstu árum. 

Lagt er til að skólanefnd verði leiðandi í stefnumótunarvinnunni en að henni komi allir þeir sem láta sig málaflokkinn varða eins og t.d. foreldraráð, foreldrar, starfsmenn og nemendur. 

Við stefnumótunarvinnuna verði eftirfarandi atriði m.a. höfð að leiðarljósi. 
·        Megin markið í fræðslu- og uppeldismálum 
·        Tengsl við grenndarsamfélag. 
·        Tengsl við náttúru og umhverfi. 
·        Tengsl milli skólastiga. 
·        Tengsl við íþrótta- og tómstundafélög. 
·        Tengsl við félagsþjónustu- og heilbrigðiskerfi. 
·        Þróun náms og kennslu. 
·        Sértæk úrræði og stuðningur fyrir börn og unglinga. 
·        Foreldrasamstarf. 
·        Stjórnun og fagleg forysta. 
·        Viðmið um aga og agastjórnun. 
·        Sjálfsmat. 
·        Umbóta- og þróunarstarf. 

Ofangreind atriði eru eingöngu sett fram til viðmiðunar fyrir skólanefnd og aðra þá sem að stefnumótuninni koma. 

Formaður fór yfir málið. Sagðist hafa kynnt sér hvernig þessi vinna er framkvæmd hjá öðrum sveitarfélögum. Oftar en ekki eru myndaðir stýrihópar eða verkefnisstjórn sem heldur utan um og framkvæmir vinnuna. Vitnaði í vinnu við fræðslustefnu Akureyrarbæjar. Kom inná hvort ekki væri rétt að fá sérfræðing frá Skólaskrifstofunni til að koma að vinnunni.

Aldís fagnaði því að það eigi að byrja að vinna fræðslustefnu og er sammála því að myndaðir verði vinnuhópar því fleiri því betra. Hvetur til að gert verði eitthvað frumlegt og nýtt, tengt sérstöðu umhverfisins sem við búum í.

Skólastjóri tekur undir með formanni og Aldísi með vinnuhópahugmyndina. Nefndi gott samstarf milli leik- og grunnskóla, tónlistarskóli er inni í grunnskólanum og erum í góðu samstarfi við FSU. Gott samstarf hefur verið við Garðyrkjuskólann og Heilsustofnun í nokkur ár og er alltaf að aukast.

Hugmyndir ræddar um hvernig stýrihópur ætti að vera samansettur. Skólanefnd yrði hugsanlega stýrihópur. Verkefnisstjóri yrði fenginn til að stýra vinnunni. Undirhópar vinni einstök verkefni. Ákveðið að fá forstöðumann Skólaskrifstofunnar á fund að ræða málið sem fyrst.

3. Önnur mál

Skólanefnd vill að gefnu tilefni mælast til þess við forráðamenn og börn þeirra að aðkeyptir eðalvagnar verði ekki notaðir í tengslum við skólaskemmtanir framvegis.

Fundargerð lesin upp og samþykkt. Fleira ekki gert og fundi slitið kl. 18:35.

Magnús Ágústsson (sign)

Guðjón Sigurðsson (sign)

Helga Guðjónsdóttir (sign)

Aldís Hafsteinsdóttir (sign)

Jón Helgi Ingvarsson (sign)

Ragna Þórisdóttir (sign)

Úlfur Björnsson (sign)

Björg Halldórsdóttir (sign)

Ingibjörg Kjartansdóttir (sign)

Ari Eggertsson (sign)

Hallgrímur Gylfason (sign)

Sigurbjörg Sara Sveinsdóttir(sign)

